
ԱՄՓՈՓԱԹԵՐԹ
«Հայաստանի Հանրապետության հարկային օրենսգրքում լրացում կատարելու մասին» Հայաստանի Հանրապետության օրենքի նախագծի

	1. ՀՀ անշարժ գույքի կադաստրի կոմիտե

	19.07.2021թ.

	
	N ՍԹ/6673-2021

	1. Հաշվի առնելով այն, որ 160-րդ հոդվածի 2-րդ մասը վերաբերում է միայն նույն հոդվածի 1-ին մասով սահմանված հիփոթեքային վարկերի պայմանագրերին առաջարկվում է Նախագծի 1-ին հոդվածի 4-րդ կետի «ա» պարբերությունը շարադրել հետևյալ խմբագրությամբ՝ «ա․ 2022 թվականի հունվարի 1-ից հետո կնքված հիփոթեքային վարկերի պայմանագրերի մասով, եթե սույն հոդվածի 1-ին մասով սահմանված անշարժ գույքը գտնվում կամ կառուցվում է (կառուցվելու է) ՀՀ կառավարության որոշմամբ սահմանված շինությունների տարածագնահատման (գտնվելու վայրի) առաջին, երկրորդ կամ երրորդ գոտիներում,», նույն տրամաբանությամբ առաջարկում ենք խմբագրել նաև Նախագծի «բ», «գ» և «դ» պարբերությունները, իսկ 2-րդ հոդվածի երկրորդ նախադասությամբ տրվող կարգավորումը ՀՀ հարկային օրենսգրքում լրացնել որպես 160-րդ հոդվածի 2.1-ին մաս։
	Ընդունվել է:
Նախագծում կատարվել են համապատասխան փոփոխություններ:

	2․ Առաջարկվում է Նախագծով առաջարկված կարգավորումները կիրառել միայն Երևան քաղաքում կառուցված անշարժ գույքերի համար՝ հաշվի առնելով այն հանգամանքը, որ ՀՀ մարզերի բնակավայրերը ընդգրկված են տարածագնահատման 7-20-րդ գոտիներում (ՀՀ մարզերի որոշ բնակավայրերի համար եկամտային հարկի վերադարձման համակարգը կդադարեցվի ավելի վաղ, քան Երևան քաղաքի որոշ վարչական շրջանների համար), իսկ ՀՀ մարզերի բնակելի ֆոնդը ունի ֆունկցիոնալ և ֆիզիկական մաշվածություն։
	Ընդունվել է:
Նախագիծը լրամշակվել է:

	3․ Առաջարկվում է Նախագծով նախատեսվող կարգավորումները չտարածել անհատական բնակելի տուն կառուցելու դեպքերի վրա։
	Ընդունվել է մասնակի։
Նախ, հայտնում ենք, որ ներկայացված չեն առաջարկության հիմնավորումները։ Բացի այդ, պարզ չէ, թե ինչ հիմնավորմամբ պետք է եկամտային հարկի վերադարձման համակարգը չկիրառվի, օրինակ, Երևանի Կենտրոն վարչական շրջանում կառուցվող բազմաբնակարան շենքերի մասով, սակայն կիրառվի նույն վարչական շրջանում կառուցվող անհատական բնակելի տների մասով։ Ինչ վերաբերում է մարզերում կառուցվող անհատական բնակելի տներին, ապա նախագծի լրամշակման արդյունքում ՀՀ մարզերում կառուցվող բազմաբնակարան շենքերի և անհատական բնակելի տների մասով համակարգը շարունակելու է գործել առանց սահմանափակումների:

	4․ Նշվում է, որ եկամտային հարկի վերադարձման համակարգի աստիճանական դադարեցումը 2022-2025 թվականների ընթացքում համապատասխանաբար կհանգեցնի Երևան քաղաքի 4-6-րդ, 7-9-րդ և 10-12-րդ տարածագնահատման գոտիներում ընդգրկված անշարժ գույքերի առաջնային շուկայական գների արհեստական բարձրացմանը։
	Չի ընդունվել։
Բնականաբար Երևան քաղաքի մասով եկամտային հարկի վերադարձման համակարգի աստիճանական վերացումն իր ազդեցությունը կունենա Երևան քաղաքի անշարժ գույքի շուկայի վրա: Այդուհանդերձ, գտնում ենք, որ նախագծի ընդունման հիմնավորմամբ բերված հիմնավորումները բավարար են նախագծի հիմքում դրված քաղաքականությունն իրականացնելու համար:

	2. ՀՀ պետական եկամուտների կոմիտե

	30.07.2021թ.

	
	 N 01/3-3/46926-2021

	1. Նշվում է, որ նախագծի ընդունման դեպքում եկամտային հարկի վերադարձման գործընթացը ապահովելու համար անհրաժեշտություն կառաջանա լրացում կատարել ՀՀ կառավարության 05.10.2017թ. N 1321-Ն որոշմամբ սահմանված կարգի 5-րդ կետում՝ նախատեսելով շինարարության թույլտվությունների տրամադրման ամսաթվի վերաբերյալ տեղեկատվության ներկայացման պահանջ:
	Ընդունվել է ի գիտություն:

	2. Առաջարկվում է Նախագծի 1-ին հոդվածով Օրենսգրքի 160-րդ հոդվածի 2-րդ մասում լրացվող 4-րդ կետի «ա»-«դ» ենթակետերում «կառուցապատողից (պետությունից կամ համայնքից)» բառերը փոխարինել կառուցապատողից, պետությունից կամ համայնքից» բառերով, իսկ նախագծի 2-րդ հոդվածում «շինարարական» բառը փոխարինել «շինարարության» բառով։
	Ընդունվել է:
Նախագիծը լրամշակվել է:

	2. ՀՀ պետական եկամուտների կոմիտե (ի լրումն)
	04.08.2021թ.

	
	 N 01/3-3/47834-2021

	1. Հղում է կատարվում ՀՀ քաղաքացիական օրենսգրքի որոշ դրույթների և առաջարկվում է Նախագծում հստակեցնել «ձեռք բերված» եզրույթը, մասնավորապես՝ առաջարկվում է հստակեցնել, թե կանոնակարգվող հարաբերությունների տեսանկյունից որ գործարքի արդյունքում է համարվում գույքը ձեռքբերված, ինչպես նաև արդյոք ձեռքբերում է համարվում գործարքի կնքումը, թե դրանից ծագող իրավունքների պետական գրանցումը։
	Ընդունվել է:
Նախագիծը լրամշակվել է:

	2. Նախագծով առաջարկվող սահմանափակումները մինչև 2022 թվականի հունվարի 1-ը ստացված շինարարական թույլտվությունների հիման վրա կառուցապատվող անհատական բնակելի տների և բազմաբնակարան բնակելի շենքերի մասով չկիրառելու մասով նշվում է, որ, որ այն դեպքում, երբ, օրինակ, կառուցապատման նպատակով հիպոտեկային վարկի պայմանագիրը կնքվել է նախքան 2022թ.-ի հունվարի 1-ը, իսկ շինարարության թույլտվությունը տրամադրվել է նշված ամսաթվից հետո, արդյոք նշված դեպքերի նկատմամբ կիրառելի կլինեն նախագծով նախատեսված սահմանափակումները` նախագծի 2-րդ հոդվածով նախատեսված անցումային դրույթի գործողության պայմաններում: 
Հետևաբար, առաջարկվում է նշված մասով նախագիծը հստակեցնել։
	Ընդունվել է:
Գտնում ենք, որ նախագծի լրամշակման արդյունքում նշյալ խնդիրն այլևս չի առաջանում:

	3. Հղում կատարելով մի շարք իրավական ակտերի որոշ դրույթների («Վարչարարության հիմունքների և վարչական վարույթի մասին» ՀՀ օրենք, «Քաղաքաշինության մասին» ՀՀ օրենք, ՀՀ կառավարության 19.03.2015թ. թիվ 596-Ն) նշվում է, որ շինարարության թույլտվությունը համարվում է վարչական ակտ, որն ուժի մեջ է մտնում հասցեատիրոջն իրազեկելու օրվան հաջորդող օրվանից։
Այս առումով, առաջարկվում է հստակեցնել, թե նախագծի 2-րդ հոդվածով նշված շինարարության թույլտվությունը երբ կհամարվի ստացված` շինարարության թույլտվության ընդունման ամսաթվից, նշված շինարարության թույլտվությունը հասցեատիրոջ կողմից ստանալու ամսաթվից, թե այն ուժի մեջ մտնելու ամսաթվից։
	Ընդունվել է:
Նախագծով նախատեսված անցումային դրույքը խմբագրվել է հետևյալ կերպ. «Սույն օրենքով սահմանված սահմանափակումները չեն կիրառվում մինչև 2022 թվականի հունվարի 1-ն ընդունված որոշումներով ստացված շինարարության թույլտվությունների հիման վրա կառուցված (կառուցվող) բազմաբնակարան բնակելի շենքերի բնակարանների կամ անհատական բնակելի տների նկատմամբ։


	3. ՀՀ քաղաքաշինության կոմիտե
	02.08.2021թ.

	
	 N 01/13/6949-2021

	Նախագծի հիմնավորման մեջ ներկայացված են միայն ըստ տարիների վարկառուներին (համավարկառուներին) վերադարձված եկամտային հարկի գումարների բացարձակ ցուցանիշներն՝ այն շեշտադրմամբ, որ դրա արդյունքում պետական բյուջեի վրա առաջանում է ծանրաբեռնվածություն՝ պետական պարտքի ավելացման ֆոնի վրա:
Գտնում ենք, որ գործիքի կիրառության ազդեցության գնահատականն անհրաժեշտ է դիտարկել ոչ միայն ծախսերի, այլ դրա կիրառման հիմնական նպատակի՝ ոլորտում տնտեսական աճի ապահովման վրա ազդեցության համապարփակ գնահատական տալու դեպքում։ Մասնավորապես, անհրաժեշտ է ընդգծել բնակարանային շինարարության և հարակից ազդեցությունը տնտեսության բազմաթիվ ճյուղերի վրա, ինչը տնտեսական աշխուժությունից, բնակապահովումից, զբաղվածության խնդիր լուծելուց բացի հարկերի և տուրքերի տեսքով լրացուցիչ մուտքեր է ապահովում պետական բյուջե ինչպես շինարարության նախապատրաստման, այնպես էլ բուն շինարարական աշխատանքների, այնուհետև՝ բնակարանների օտարման և հետագա շահագործման փուլերում: 
Բացի այդ, կառուցված բազմաբնակարան շենքերի բնակարանները և բնակելի տներն ունեն համեմատաբար ավելի բարձր շուկայական արժեք, քան երկրորդային շուկայի անշարժ գույքը, հետևաբար վճարվելիք անշարժ գույքի հարկային մուտքերը լրացուցիչ խթան կհանդիսանան տեղական ինքնակառավարման համակարգի զարգացմանը։
	Ընդունվել է:
Նախագծի լրամշակման արդյունքում սահմանվել է, որ համակարգը վերացվելու է միայն Երևան քաղաքի վարչական տարածքում կառուցապատվող բազմաբնակարան շենքերի և անհատական բնակելի տների մասով:

	Քաղաքաշինության մասին օրենսդրությամբ սահմանված է, որ  ՀՀ կառավարությունը քաղաքաշինության բնագավառում պետական քաղաքականությունը կառուցում է ՀՀ տարածքների և բնակավայրերի կայուն ու համաչափ քաղաքաշինական զարգացման ռազմավարության հիման վրա։
Վերը նշված N1 աղյուսակում բերված վիճակագրական ցուցանիշներից ակնհայտ երևում է, որ բնակարանաշինության մոտ 73 տոկոսը կենտրոնացած է Երևան քաղաքում և սրանով իսկ խախտվում է զարգացման վերը նշված համաչափությունը։ Ուստի արդյունավետ և թիրախային միջոց կարող է հանդիսանալ եկամտային հարկի վերադարձի այս գործիքի կիրառությունը տարածքների և բնակավայրերի նկատմամբ տարբերակված մոտեցմամբ վերաձևակերպելու դեպքում, որոնցից կարելի է նշել ըստ գոտիականության եկամտային հարկի հաշվին հիփոթեքային վարկի տոկոսի տարբեր չափերով հատուցման համար տարածքային գործակիցների սահմանումը (կարող է դիտարկվել սուբվենցիոն ծրագրերի սկզբունքն, այն է՝ վերադարձվող գումարի չափն ուղիղ համեմատական լինի այդ գույքի գտնվելու վայրի հեռավորությանը՝ 1-ին, 2-րդ և 3-րդ գոտիներից)։ 
Հաշվի առնելով նշվածը՝ նպատակահարմար է եկամտային հարկը չվերադարձնելու մասով դրույթները կիրառել միայն առաջին, երկրորդ կամ երրորդ գոտիներում կառուցվող գույքերի մասով, իսկ մնացած մասով սահմանել քաղաքաշինական թիրախներ և ըստ այդմ տարբերակված մոտեցում՝ կախված գույքի գտնվելու վայրից: 
Ընդ որում, գտնում ենք, որ հնարավոր է անհրաժեշտություն առաջանա գործող գոտիավորման վերանայման:
	Ընդունվել է:
Նախագիծն ամբողջությամբ վերախմբագրվել է և սահմանվել է համակարգի վերացման այլ ժամանակացույց և տրամաբանություն:

	ՀՀ կառավարության 2021 թվականի մարտի 18-ի N376–Լ որոշմամբ հաստատվել են անբավարար տեխնիկական վիճակում գտնվող բնակարանային ֆոնդի հիմնախնդրի կանոնակարգման հայեցակարգը (այսուհետ՝ հայեցակարգ) և դրանից բխող միջոցառումների ծրագիրը: 
Հայեցակարգի հիմնական նպատակն անբավարար տեխնիկական վիճակում գտնվող բնակֆոնդի հիմնախնդրի կանոնակարգման համար իրավական հիմքերի ստեղծումն է՝ հայեցակարգից բխող միջոցառումների ծրագրում ներառված իրավական ակտերի մշակման միջոցով, հիմնախնդրի կանոնակարգման համար լուծումների առաջադրումը, պետական քաղաքականության հիմնական մոտեցումների հստակեցումը և այդ մոտեցումների արդյունավետությունը, հասցեականությունը, առաջնահերթությունների ապահովումը: 
Հայեցակարգի առանցքային դրույթներից է նաև, որ մշակվող պետական քաղաքականությունը պետք է նպաստի սեփականատերերի մասնակցային գործընթացին, խրախուսի հիմնախնդրի կանոնակարգումը հնարավորինս կառուցապատման ներդրումային ծրագրերի շրջանակներում դիտարկելու հնարավորությունը՝ նմանատիպ ծրագրերի իրականացման համար ներդրումների և գործարարության համար բարենպաստ միջավայրի ստեղծման եղանակով:  
Հարկ է նշել, որ անբավարար բնակարանային ֆոնդի թարմացման տեսանկյունից այսօր արդեն ունենք կետային լուծումներ, երբ կառուցապատողը կառուցվող շենքի մի մասը հատկացնում է վթարային շենքի բնակչին, իսկ մյուս մասը հաջողությամբ օտարում՝ եկամտային հարկի գործիքի կիրառմամբ: Մտահոգություն կա, որ նախագծի ընդունման պարագայում այս մեխանիզմի կիրառությունը չի կարող ընդլայնվել և խնդրի լուծման բեռը կծանրանա պետական բյուջեի վրա:
	Ընդունվել է:
Նախագծի լրամշակման արդյունքում եկամտային հարկի վերադարձման համակարգի շրջանակը կրճատելու ժամանակացույցը երկարաձգվել է:

	Համակարգի ներդրման հիմնական նպատակը, ինչպես արդեն նշվել է, համարվել է տնտեսականը, սակայն ակնկալվել է, որ այն կարող էր անուղղակիորեն նպաստել երիտասարդ ընտանիքների բնակարանային ապահովման խնդիրների լուծմանը, ինչը և պրակտիկորեն արդարացվել է: 
Նախագծի հիմնավորման մեջ նշվում է, որ համակարգն աստիճանաբար վերածվել է սոցիալական ծրագրի, սակայն հարկ է նշել, որ նույնիսկ համակարգից օգտվելու որոշակի սահմանափակումների կիրառման՝ կապված բնակարանի կամ անհատական բնակելի տան առավելագույն գնի, փոխհատուցվող եկամտային հարկի առավելագույն գումարների և համակարգից ընդամենը մեկ անգամ օգտվելու իրավունքի սահմանման հետ, միևնույն է համակարգի նպատակը չի կարող համարվել սոցիալական, քանի որ հիփոթեքային վարկերից սոցիալապես անապահով ընտանիքները չեն կարողանում օգտվել: Ուստի համակարգը դիտարկելով սոցիալական և այն վերաձևակերպելով ավելի հասցեական սոցիալական ուղղվածության համակարգի, կարծում ենք դրա հետևանքով համակարգից դուրս կվանվեն իր հիմնական նպատակի առանցքում ընկած տնտեսական և քաղաքաշինական բաղադրիչները: 
Բացի այդ, կարող է քննարկվել վերը նշված քաղաքաշինական թիրախներին զուգահեռ՝ որոշակի այլ թիրախներ սահմանելու, մասնավորապես գործիքի կիրառությունը կոնկրետ շահառու խմբերի համար հասանելի դարձնելու հարցը: Օրինակ՝ գործիքը չկիրառել, եթե դա գնորդի հերթական բնակարանն է:
	Չի ընդունվել:
Եթե նույնիսկ համակարգի ներդրման հիմքում եղել են տնտեսական կամ քաղաքաշինական նպատակադրումներ, ապա պետք է նկատել, որ դրանք ընդգծված առաջնային բնույթ երբեք չեն ունեցել: Այս առումով, հիմնավոր չէ այն նկատառումը, որ համակարգին սոցիալական ուղղվածություն հաղորդելով՝ դուրս են մղվում համակարգի հիմնական նպատակի առանցքում ընկած տնտեսական և քաղաքաշինական բաղադրիչները:
Ինչ վերաբերում է բնակչության տարբեր թիրախային խմբեր առանձնացնելու և այդ խմբերի նկատմամբ համակարգի կիրառությունը շարունակելու առաջարկությանը, ապա այդ կապակցությամբ հայտնում ենք, որ առաջարկության կապակցությամբ առարկություններ չկան, սակայն գտնում ենք, որ այդ աջակցությունը պետք է իրականացվի բյուջետային աջակցության ավելի հասցեական գործիքների միջոցով, որոնք կապահովեն հանրային միջոցների առավել հասցեական և արդյունավետ օգտագործում:

	Նախագծի համաձայն՝ դրա ընդունման դեպքում նախատեսվող սահմանափակումները չեն կիրառվելու մինչև 2022 թվականի հունվարի 1-ը ստացված շինարարական թույլտվությունների հիման վրա կառուցված (կառուցվող) բազմաբնակարան բնակելի շենքերի կամ անհատական բնակելի տների նկատմամբ։
Գտնում ենք, որ անհրաժեշտ է սահմանափակման գործիք կիրառել ոչ միայն շինթույլտվության տրամադրման, այլ շինարարության ավարտման ժամկետների (շինթույլտվության տրամադրումից հետո 3 տարի), հնարավոր է նաև՝ քաղաքացիների կողմից կնքվող նախնական պայմանագրերի ժամկետների մասով: Նշվածը հիմնավորվում է նրանով, որ կարող են ստանալ շինթույլտվություն սահմանված ժամկետում, սակայն հետագայում զգալի չափով երկարաձգել շինարարության ավարտման ժամկետը և պետական աջակցության դաշտում հանրային շահերի իրացման տեսանկյունից շուկայում առաջացնել տարաբնույթ ռիսկեր, այդ թվում՝ հանրային ռեսուրսների վատնման վտանգ։
	Չի ընդունվել:
Ըստ էության, կրկին առաջարկվում է համակարգի կիրառության միջոցով կարգավորել քաղաքաշինական խնդիրներ: Կարծում ենք, որ հիմնավորված չէ համակարգի կիրառության միջոցով կառուցապատման ժամկետների պահպանման հետ կապված խնդիրների լուծումը՝ հաշվի առնելով այն հանգամանքը, որ այդ խնդիրները կարող են լուծվել այդպիսի խնդիրների կարգավորմանը հարիր այլ գործիքների միջոցով, օրինակ՝ բարձր չափով վարչական պատասխանատվության ենթարկելու միջոցով:
Պետք է նկատել նաև, որ ներկայացված առաջարկությունը կիրառության տեսանկյունից նույնպես խնդրահարույց կարող է լինել:
Ներկայացված առաջարկությունը խոցելի է նաև այն առումով, որ այն, ըստ էության, ենթադրում է, որ համակարգը կիրառվելու է այն անձանց նկատմամբ, ովքեր բնակարաններ ձեռք են բերել բազմաբնակարան շենքի կառուցապատման համար նախատեսված ժամկետներում և չի կիրառվելու այն անձանց համար, ովքեր բնակարանները ձեռք են բերել այդ ժամկետներից հետո: Ակնհայտ է, որ այպիսի մոտեցմամբ համակարգի կիրառությունը հիմնավորված համարվել չի կարող, քանի որ կարող են նաև խախտվել բնակարանների գնորդների իրավունքները։

	Ամփոփելով վերոգրյալը՝ ՀՀ քաղաքաշինության կոմիտեն նշում է հետևյալը․
ՀՀ Սահմանադրության 86-րդ հոդվածի համաձայն պետության քաղաքականության հիմնական նպատակներից է բնակարանային շինարարության խթանումը:
Միավորված Կայուն բնակարանային տնտեսության մասին Ազգերի Կազմակերպության Ժնևյան Խարտիայի համաձայն անդամ երկրները (այդ թվում՝ Հայաստանը) պարտավորվել են ձգտել բոլորի համար ապահովել արժանապատիվ, պատշաճ, մատչելի և սանիտարահիգիենիկ պահանջներին բավարարող բնակարանների հասանելիությունը: Ընդ որում, կայուն բնակարանային տնտեսության հիմքում պետք է ընկած լինեն հետևյալ չորս սկզբունքներն ու դրանց վերաբերող հիմնավորումները՝
- շրջակա միջավայրի պաշտպանություն,
- տնտեսական արդյունավետություն, 
- սոցիալական ներառում և մասնակցություն,
- մշակութային համարժեքություն:
Հաշվի առնելով վերը նշված դիտարկումները՝ նշվում է, որ եկամտային հարկի վերադարձման հնարավորությունն արդյունավետ գործիք է բնակարանային շինարարության խթանման և բնակարանների հասանելիության ապահովման մասով պետության ստանձնած հանձնառությունների իրականացման համար:
Միևնույն ժամանակ, պետական քաղաքականությունը կարող է վերանայվել՝ վերը նշված քաղաքաշինական, սոցիալական և այլ լրացուցիչ թիրախների սահմանման և գործիքների կիրառման՝ հիփոթեքային վարկավորման հասանելիության ապահովման (կանխավճարի, տոկոսադրույքի, վարկավորման ռիսկերի նվազեցման) եղանակով։
	Ընդունվել է:
Նախագծի լրամշակման արդյունքում համակարգի գործողությունը դադարեցվելու է միայն Երևան քաղաքի մասով:

	4. ՀՀ էկոնոմիկայի նախարարություն
	03.08.2021թ.

	
	 N 01/11145-2021

	Հաշվի առնելով, որ շինարարության ոլորտը ՀՀ տնտեսության հիմնական ոլորտներից է, նշվում է, որ Նախագիծը հավելյալ տնտեսական ուսումնասիրության անհրաժեշտություն ունի։
Միաժամանակ, նշվում է, որ Նախագիծը ներկայացվել է կառուցապատողների քննարկմանը։
Ելնելով վերոգրյալից, ՀՀ էկոնոմիկայի նախարարությունը հայտնել, է որ Նախագծի վերաբերյալ ստացված և ձևավորված կարծիքները ամփոփելուց հետո, Նախագծի վերաբերյալ կներկայացվի ՀՀ էկոնոմիկայի նախարարության ամբողջական դիրքորոշումը։
	Ընդունվել է ի գիտություն։

	5. ՀՀ տարածքային կառավարման և ենթակառուցվածքների նախարարություն
	09.08.2021թ.

	
	 N ԳՍ/21.1/19739-2021

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն։

	6. ՀՀ Կենտրոնական բանկ
	10.08.2021թ.

	
	 N 15.1-07/000611-21

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն։

	7. Վարչապետի աշխատակազմի ֆինանսատնտեսագիտական վարչության եզրակացություն
	02.08.2021թ.

	
	 N 02/16.2/25580-2021

	1. Օրենքի նախագիծն ունի անհամապատասխանություններ հարկային օրենսգրքի 160-րդ հոդվածի հետ, պարունակում է տարընթերցումների տեղիք տվող, ոչ նպատակային, ինչպես նաև խրթին ձևակերպումներ:
[bookmark: _Ref792972]Այսպես, օրենքի նախագծի 1-ին հոդվածով հարկային օրենսգրքի 160-րդ հոդվածի 2-րդ մասում լրացման առաջարկվող 4-րդ կետի ա, բ, գ, դ մասերում.
ա) նշված են «կառուցապատողից (պետությունից կամ համայնքից)» բառերը և ըստ դրա ստացվում է, որ կառուցապատողը պետությունը կամ համայնքն է և խեղաթյուրվում է  ինչպես կառուցապատող հասկացությունը այնպես էլ ներկայացվող օրենքի կարգավորման նպատակը: Այդ խեղաթյուրումներից խուսափելու համար  «կառուցապատողից (պետությունից կամ համայնքից)» բառերն անհարժեշտ է փոխարինել «կառուցապատողից, պետությունից կամ համայնքից»  բառերով՝ դրանք համապատասխանեցնելով հարկային օրենսգրքի 160-րդ հոդվածի 2-րդ մասի 1-ին  և 2-րդ ենթակետերին,
	Ընդունվել է:
Նախագիծը լրամշակվել է:

	բ) նշված «ձեռք բերված (բացառությամբ մինչև 2023 թվականի հունվարի 1-ը կնքված նախնական առք ու վաճառքի կամ գնման իրավունքի պայմանագրի հիման վրա ձեռք բերված) բնակարանների կամ անհատական բնակելի տների» եզրույթի վերաբերյալ անհրաժեշտ ենք համարում նշել, որ հարկային օրենսգրքի 160-րդ հոդվածը սահմանում է  ոչ թե «ձեռք բերված» այլ՝ «բնակարան կամ անհատական բնակելի տուն ձեռք բերելուն ուղղված» եզրույթը: Բացի այդ, եթե արդեն «ձեռք է բերվել» ուրեմն ձեռք է բերվել առանց հիպոտեկային վարկի պայմանագրի: Ուստի, տարընթերցումներից խուսափելու համար անհրաժեշտ է օրենքի նախագիծը խմբագրել հարկային օրենսգրքի 160-րդ հոդվածում սահմանված եզրույթին համապատասխան:
	Ընդունվել է:
Նախագիծը լրամշակվել է:

	գ) նշված «եթե սույն հոդվածի 1-ին մասով սահմանված անշարժ գույքը Հայաստանի Հանրապետության հողամասերի (բացառությամբ գյուղատնտեսական նշանակության հողերի) և շինությունների տարածագնահատման (գտնվելու վայրի) գոտիականության սահմանները, սահմանների կոորդինատներն ու տարածագնահատման գոտիականության քարտեզները սահմանելու վերաբերյալ ՀՀ կառավարության որոշման համաձայն» եզրույթը բարդ է և խրթին, մասնավորապես, տարընթերցումների տեղիք է տալիս «(բացառությամբ գյուղատնտեսական նշանակության հողերի)» եզրույթի առկայությունը, հարկային օրենսգիրքը ծանրաբեռնվում է ոչ նպատակային, անհարկի բառերով և բառակապակցություննրով (օրինակ՝ սահմանների կոորդինատներն ու տարածագնահատման գոտիականության քարտեզները սահմանելու վերաբերյալ բառերը): Ուստի անհրարժեշտ է նշված եզրույթը պարզեցնել և հստակեցնել:
	Ընդունվել է:
Նախագծի խնդրո առարկա ձևակերպումը ՀՀ կադաստրի կոմիտեի առաջարկությամբ վերախմբագրվել է:

	2. Օրենքի նախագիծն ունի երկար, կրկնվող և  ոչ նպատակային նախադասություներ և անհրարժեշտ օրենքի նախագիծը խմբագրել և հստակեցնել:
	Ընդունվել է:
Նախագիծը լրամշակվել է:

	3. ներկայացվել է, վերը նշված դիտողությունները և առաջարկությունները հաշվի առած և լրամշակված օրենքի նախագծի տարբերակ, որն առաջարվել է դնել շրջանառության մեջ ներկայացված օրենքի նախագծի փոխարեն: 
	Ընդունվել է ի գիտություն:

	8. Վարչապետի աշխատակազմի տարածքային զարգացման և 
շրջակա միջավայրի հարցերի վարչության եզրակացություն
	02.08.2021թ.

	1. Նախագծի 1-ին հոդվածի համաձայն՝ Հարկային օրենսգրքի 160-րդ հոդվածի 2-րդ մասը լրացվում է նոր կետով, որում օգտագործվում է «կառուցապատողից (պետությունից կամ համայնքից) ձեռք բերված .....» ձևակերպումը, որը չի համապատասխանում Հարկային օրենսգրքում առկա ձևակերպմանը (Հարկային օրենսգրքի 160-րդ հոդվածի 2-րդ մասի 1-ին և 2-րդ ենթակետերում օգտագործվում է «կառուցապատողից, պետությունից կամ համայնքից ...» ձևակերպումը): Առաջարկում ենք հստակեցնել արդյո՞ք նշված կարգավորումը վերաբերվում է մասնավոր կառուցապատողին, թե՝ ոչ և ըստ այդմ՝ լրամշակել նախագիծը:
	Ընդունվել է:
Նախագիծը լրամշակվել է:

	2. Նախագծի 2-րդ հոդվածի համաձայն՝ սահմանվում է, որ սույն օրենքն ուժի մեջ է մտնում 2022 թվականի հունվարի 1-ից։ Սույն օրենքով սահմանված սահմանափակումները չեն կիրառվում մինչև 2022 թվականի հունվարի 1-ը ստացված շինարարական թույլտվությունների հիման վրա կառուցված (կառուցվող) բազմաբնակարան բնակելի շենքերի կամ անհատական բնակելի տների նկատմամբ։ Սակայն, հարկ է նկատի ունենալ, որ հնարավոր է առաջանան այնպիսի դեպքեր, որոնց ժամանակ կառուցապատում նախաձեռնած (օրենքի ներկայիս կարգավորումների հաշվառմամբ), քաղաքաշինական փաստաթղթերի ձեռքբերման որոշակի փուլ արդեն իսկ անցած (ճարտարապետահատակագծային առաջադրանք ստացած), սակայն նախագծանախահաշվային փաստաթղթերի մշակման փուլում գտնվող անձիք չկարողանան մինչև 2022 թվականի հունվարի 1-ը ստանալ շինարարության թույլտվություն, քանի որ նախագծանախահաշվային փաստաթղթերի մշակումից և դրանց համապատասխան փորձաքննությունից ու հաստատումից հետո միայն կարող են դիմել շինարարության թույլտվություն ստանալու համար: Ուստի առաջարկում ենք քննարկել վերոնշյալ ժամկետի վերանայման նպատակահարմարության հարցը՝ հաշվի առնելով 1-ից 3-րդ գոտիներում Երևանի քաղաքապետարանի կողմից արդեն իսկ տրված ճարտարապետահատակագծային առաջադրանքների հիման վրա նախագծման փուլում գտնվող, սակայն դեռևս շինարարության թույլտվություն չստացած կառուցապատման ծրագրերը:
	Չի ընդունվել:
Գտնում ենք, որ առաջարկության ընդունումը չի բխում նախագծի առջև դրված նպատակադրումից։

	3. Նախագծի 2-րդ հոդվածի «շինարարական» բառն անհրաժեշտ է փոխարինել «շինարարության» բառով՝ հաշվի առնելով «Քաղաքաշինության մասին» ՀՀ օրենքը:
	Ընդունվել է:
Նախագիծը լրամշակվել է:




